
TARIX VA “OMMAVIY MADANIYAT” 

 

Mirzaqulov Beshim Tangrievich  

 BuxMIT “Ijtimoiy fanlar” kafedrasi dotsenti, tarix fanlari nomzodi. 

 

Mustaqillik sharofati bilan barcha qadriyatlarimiz asta – sekin tiklana boshladi. 

Tarix saboqlari bizni hamisha hushyorlikka va bunyodkorlikka da’vat etib 

boraveradi. Mamlakatimizning birinchi prezidenti Islom Karimovning “Yuksak 

ma’naviyat – yengilmas kuch” asarida “Har qaysi xalq milliy qadriyatlarini o‘z 

maqsad – muddaolari, shu bilan birga, umumbashariy taraqqiyot yutuqlari asosida 

rivojlantirib, ma’naviy dunyosini rivojlantirib borishga intilar ekan, bu borada tarixiy 

xotira masalasi alohida ahamiyat kasb etadi. Ya’ni, tarixiy xotira tuyg‘usi to‘laqonli 

ravishda tiklangan xalq bosib o‘tgan yo‘l o‘zining barcha muvaffaqiyat va zafarlari, 

yo‘qotish va qurbonlari, quvonch va istiroblari bilan xolis va haqqoniy o‘rganilgan 

taqdirdagina chinakkam tarix bo‘ladi” deb juda to‘g‘ri va hayotiy haqiqatni ifodalab 

bergan. 

Akademik shoirimiz G‘afur G‘ulom “Tarixini o‘rgansang kelajak porloq” deb 

bekorga yozmagan edi. Chunki tarix saboqlari insonni hushyorlikka o‘rgatishi, 

irodasini baquvvat qilishi, bunyodkorlik va yaratish yo‘liga da’vat qilishi shak – 

shubhasizdir. Sharq Renasansi davri allomasi Abu Rayxon Beruniy “O‘tmish 

kelajakning kalitidir” deb bejizga aytmagan edi.  

Bugungi kunda glaballashuv umumiy taraqqiyotga xizmat qilayotgan bo‘lsa, 

ikkinchi tomondan “ommaviy madaniyat”ning kirib kelishini tezlatishga xizmat 

qilmoqda. Bu esa millat uchun qadr – qimmatga ega urf – odat, an’ana va 

qadriyatlarning qadrsizlanish xavfini keltirib chiqarmoqda. 

Biz hozirgi davrda fan, texnika, texnologiya sohasidagi yutuqlarni butun dunyo 

xalqlari mulkiga aylantirishdagi ijobiy rolini qanchalik yuqori baholamaylik, bu 

jarayonda tengsizlikning vujudga kelayotganini ham e’tibordan chetda qoldira 

olmaymiz. Bu bir tomondan inson taraqqiy qilgan mamlakatlar bilan kam taraqqiy 

qilgan, yoki endi taraqqiyot yo‘liga kirayotgan mamlakatlar o‘rtasitsa iqtisodiy, 

ijtimoiy-siyosiy sohada tafovutlarda sodir bo‘lmoqda, yuksak rivojlangan 

mamlakatlarning mavjud iqtisodiy resurslarga egalik qilishi, bugun intellektualni 

qo‘lga kiritish va shu yo‘l bilan o‘z hukmronligini ta’minlashga intilishni 

kuchayishiga olib kelayotgan bo‘lsa, ikkinchi tomondan bu hukronlikni ta’minlash - 

vositasi orqali o‘zlarining g‘oyalari, mafkuralari va dunyoqarashlarini 

ommaviylashtirishni ham avj oldirmoqdalar. 

Globallashuv ta’siri ostida dunyoda yashayotgan barcha insonlar, millatlar, 

xalqlar uchun yagona "ommaviy madaniyat" vujudga kelsa nima bo‘ladi? Uning 

nomi o‘zini o‘zi ko‘rsatib turibdi, avval o‘rni kelganda shuni ham ta’kidlash lozimki, 

"ommaviy madaniyat" umuminsoniy madaniyat emas. Umuminsoniy madaniyat 

dunyoda yashayotgan turli millat va elatlar madaniyatlarining eng ilg‘or, barcha 

millatlar uchun xizmat qila oladigan qirralari va jozibalarini o‘zida ifoda ettiradigan 

madaniyatdir. U ma’lum ma’noda tabiiy ravishda millat va ellatlarning o‘zaro 

yaqinlashuvi jarayonida shakllanadi, hamda ularning o‘zaro ma’naviy boyishiga 

xizmat qilshi mumkin. 

Shu bilan birga "Ommaviy madaniyat" umuminsoniy madaniyatdan tubdan farq 

qilib, uning zaminida iqtisodiy, siyosiy, harbiy qudratga ega bo‘lgan, o‘z tasirini 

jahonga o‘tkazishga qurbi yetadigan millat va xalqlarning madaniyati turadi. Uning 

ta’siri hech qachon tabiiy kechmaydi, balki aniq maqsad va manfaatlarini ko‘zlab olib 

boriladigan faoliyat natijasida yuzaga keladi. U katta imkoniyat va qudratga ega 

bo‘lgan mamlakatlar va ularda yashayotgan xalqlarning ham o‘z imkoniyatini to‘la 

yuzaga chiqarishga ulgurmagan, yoki unda taraqqiyot yo‘liga kirayotgan mamlakatlar 

va ularda yashayotgan xalqlarga nisbatan o‘tkazadigan ta’siri, tazyiqi, kerak bo‘lsa 

ma’naviy zo‘ravonligining natijasida yuzaga keladi. 

Mamlakatimizning birinchi prezidenti Islom Karimovning “Yuksak ma’naviyat 

– yengilmas kuch” asarida “Tabiiyki, “ommaviy madaniyat” degan niqob ostida 

axloqiy buzuqlik va zo‘ravonlik, individualizm, egosentrimizm g‘oyalarini tarqatish, 

kerak bo‘lsa, shuning xisobidan borylik orttirish, boshqa xalqlarning necha ming 

yillik an’ana va qadriyatlari, turmush tarzining ma’naviy negizlariga bepisandlik, 

ularni qo‘porishga qaratilgan xatarli tahdidlar odamni tashvishga solmay qo‘ymaydi.  

Hozirgi vaqtda axloqsizlikni madaniyat deb bilish va aksincha asl ma’naviy 

qadriyatlarni mensimasdan, eskilik sarqiti deb qarash bilan bog‘liq holatlar bugungi 

taraqqiyotga, inson hayoti, oila muqaddasligi va yoshlar tarbiyasiga katta xavf 

solmoqda va ko‘pchilik butun jahonda bamisoli balo – qazodek tarqalib borayotgan 

bunday hurujlarga qarshi kurashish naqadar muhim ekanini anglab olmoqda”.  

Umuminsoniy madaniyat turli-tuman millatlarning o‘ziga xos boshqa millatlar 

uchun ham ma’naviy ozuqa bera oladigan qirralarini o‘zida mujassamlashtirganligi 

bois tabiiy ravishda keng yoyilib boradi, hamda jahonda yashayotgan turli 

millatlarning madaniyati rivojlanishiga yordam beradi. Shuning bilan birga 

umuminsoniy madaniyatning shakllantirish jarayonining o‘zi ham milliy 

madaniyatlar rivojlanishiga yordam beradi. Chunki, bu jarayonda turli millat va 

ellatlar teng xuquq, imkoniyatga ega bo‘lib, ularning har biri o‘z madaniyatining 

boshqalar uchun ham zavq, shavk, va ilhom bera oladigan jihatlarini rivojlantirishga 

harakat qiladi va uni ommaviylashtirishda o‘zi faol ishtirok qiladi. Uning zaminida 

zo‘ravonlik yo‘li bilan o‘zga millat va elatlar onga va qalbini egallash maqsadi 

turmaydi, balki madaniy tenglik, samimiylik, o‘zaro do‘stlik, qardoshlik va bir-birini 

ulug‘lash kabi umuminsoniy kadriyatlar turadi. 

"Ommaviy madaniyat" ta’sir etishning nozik va qudratli quroliga aylangan 

reklama, moda kabi vositalar yordamida ommaviy istemol madaniyatini targ‘ib 

qiladi.  

“Ommaviy madaniyat” xalq madaniyatidan farqli o‘laroq, nafaqat milliy, balki 

millatlararo, baynalminal xususiyat kasb etishi, ayni paytda umuman milliylikdan 

uzoq bo‘lishi ham mumkin. Ko‘pgina hollarda "ommaviy madaniyat"ning u yoki bu 

namunasini milliy mansubligini faqat uning tili yoki ijrosiga qarab ajratish mumkin. 

"Ommaviy madaniyat"da insonga xos bo‘lgan hissiyotlar – muabbat, qo‘rquv, 

muvaffaqiyatga erishishga bo‘lgan intilish, g‘aroibotga ishonch va shu kabilarga 

asoslanish ustivorlik qiladi.  

Shunday qilib, “ommaviy madaniyat” ma’naviyatimizga tahdid deb bilishimiz 

va bu balo – qazoning shakl – shamoilini, mazmu – mohiyatini, o‘sib kelayotgan 

yosh avlodga o‘z vaqtida tushuntirib berish har bir ustozning, har bir ziyolining 

mas’uliyatli vazifasi bo‘lishi kerak deb hisoblaymiz.  

